
   Република Македонија

Министерство за транспорт и врски

Предлог на Закон за изменување и дополнување на Закон за градење
Скопје, 04.11.2014
В О В Е Д

I
ОЦЕНА НА СОСТОЈБИТЕ ШТО ТРЕБА ДА СЕ УРЕДАТ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ
Согласно Извадок од Нацрт Записник бр.42-8139/1 од 07.10.2014 година, од 27-та седница на Владата на Република Македонија, Министерството за транспорт и врски е задолжено да предвиди рокови за завршување со изградба и за градбите за кои е издадено ододбрение за градење заклучно со 01.01.2010 година.

Исто така согласно Извадок од Нацрт Записник бр.42-8267/1 од 16.10.2014 година, од 28-та седница на Владата на Република Македонија, Министерството за транспорт и врски е задолжено да ја разледа можноста за доставување на издадено одобрение за градење за градби со деловна намена, станбено деловни градби и градби за колективно домување до Управата за јавни приходи.

Со предлог Законот се врши и усогласување со Законот за енергетика во врска со условите за енергетската ефикасност кои треба да ги исполнат  градбите.

II
ЦЕЛИ, НАЧЕЛА И ОСНОВНИ РЕШЕНИЈА 
Предложените измени и дополнувања се во насока на доредување на горенаведените прашања кои не се опфатени со постоечкиот закон.
Предлогот на законот се заснова на истите начела врз основа на кои е донесен Законот за градење.          

III 
ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА
Одредбите од предлогот на Законот не имплицираат финансиски последици врз Буџетот на Република Македонија и другите јавни финансиски средства.

IV 
ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ
Спроведувањето на Законот ќе повлече материјални обврски за инвеститорите во врска со обезбедување на изјава и сертификат за исполнување на условите за енергетска ефикасност на градбата.

Предлог на Закон за изменување и дополнување на Законот за градење 

Член 1

Во Законот за градење („Службен весник на Република Македонија“ број 130/09, 124/10, 18/11, 36/11, 54/11, 13/12, 144/12, 25/13, 79/13, 137/13, 163/13, 27/14, 28/14, 42/14, 115/14 и 149/14) во членот 59 став (2) алинејата 2 се менува и гласи:

“-основен проект со извештај за ревизија на основниот проект или писмен извештај со согласност за нострификација на основниот проект доколку истиот е изработен во странство, со позитивно мислење за проектираниот степен на механичка отпорност, стабилност и сезимичка заштита на градбата, а доколку се работи за градба за која се применува Правилникот за енергетски карактеристики на зградите и со изјава од правно лице овластено за вршење на енергетска контрола за усогласеност на основниот проект со основните барања на градбата во поглед на исполнување на минималните барања за енергетска ефикасност;“

Член 2

Во членот 59-а став (1) во алинејата 7 по зборовите “базени на ниво на терен за јавна употреба,“  се додаваат зборовите “градби кои претставуваат заштитено недвижно културно наследство согласно со закон,“
Член 3
Во членот 59-д во ставот (1) по зборот “прибележување“ се додаваат зборовите “и предбележување“ а точката се заменува со запирка и се додаваат зборовите “а доколку е издадено одобрение за градење на инвеститор-физичко лице за изградба на градба со намена домување во станбени згради, градба со деловна намена и градба со станбено-деловна намена, надлежниот орган должен е примерок од правосилното одобрение за градење да достави до Управата за јавни приходи, во електронска форма преку информациски систем е-одобрение за градење.“

Член 4

Во членот 88 во ставот  (3) по зборовите “базени на ниво на терен за јавна употреба,“ се додаваат зборовите “градби кои претставуваат заштитено недвижно културно наследство согласно со закон, “ а по ставот (3) се додава нов став (4) кој гласи:


“(4) Во случаите кога е издадено одобрение за градење за градба за која се применува Правилникот за енергетски карактеристики на зградите покрај документацијата од став (2) на овој член, инвеститорот е должен со барањето да достави и сертификат за енергетски карактеристики на зградата издаден од правно лице овластено за вршење на енергетска контрола.“

Член 5


По членот 89 се додава нов член 89-а кој гласи:

“Член 89-а

За градбите од втора категорија од членот 57 на овој закон за кои се применува Правилникот за енергетски карактеристики на зградите инвеститорот е должен пред вршење на технички преглед да обезбеди сертификат за енергетски карактеристики на зградата од правно лице овластено за вршење на енергетска контрола.“

Член 6

По членот 90-б се додава нов член 90-в кој гласи:

“Член 90-в

Доколку не е обезбеден сертификат за енергетски карактеристики на зградата од правно лице овластено за вршење на енергетска контрола, градбата за која се применува Правилникот за енергетски карактеристики на зградите не може да се стави во употреба односно изведувачот не може да ја даде изјавата од член 89 став (6) на овој закон.“ 
Член 7
Во членот 97 став (4) во алинејата 3 зборовите “извод од урбанистички план со кој се потврдува дека објектот од ставот (2) на овој член е предвиден со важечкиот урбанистички план“ се заменуваат со зборовите “имотен лист за објектот предмет на реконструкција“, а по алинејата 3 се додава нова алинеја која гласи:

“- изјава од правно лице овластено за вршење на енергетска контрола за усогласеност на основниот проект со основните барања на градбата во поглед на исполнување на минималните барања за енергетска ефикасност, доколку се работи за значителна реконструкција на објект за кој се применува Правилникот за енергетски карактеристики на зградите;“

Член 8


По членот 97 се додава нов член 97-а кој гласи:
“Член 97-а

Во случаите кога е издадено одобрение за реконструкција на објект за кој се применува Правилникот за енергетски карактеристики на зградите а се работи за значителна реконструкција, инвеститорот е должен по извршената реконструкција да обезбеди сертификат за енергетски карактеристики на зградата од правно лице овластено за вршење на енергетска контрола.“

Член 9


Во членот 158 став (1) точка 2) зборовите “и членот 90-б на овој закон;“ се заменуваат со зборовите “и членовите 90-б и 90-в на овој закон;“
Член 10


Во членот 159 став (1) точка 3) зборовите “ и членот 90-б на овој закон;“ се заменуваат со зборовите “и членовите 90-б и 90-в на овој закон;“

Член 11

Во членот 161 став (1) точката 2) се брише.

Во ставот (2) зборовите “точки 1 и 2 на овој член.“ се заменуваат со зборовите “точка 1 на овој член.“
Член 12


По членот 161-б се додава нов член 161-в кој гласи:

“Член 161-в


(1)Глоба во износ од 10.000 до 12.000 евра во денарска противвредност ќе му се изрече за прекршок на правно лице сопственик на објект ако изврши пренамена на посебен дел од објект, стан или дел од стан, без издадено одобрение за пренамена (член 97 ставови (2) и (3)) и


(2)Глоба во износ од 3.000 до 5.000 евра во денарска противвредност ќе му се изрече на физичко лице сопственик на објект за прекршокот од ставот (1) на овој член.“
Член 13
(1)Инвеститорите се должни градбите со намена домување во станбени згради (А2), големи трговски единци (Б2), големи угостителски единици (Б3), деловни простори (Б4), хотелски комплекси (Б5) и  производство, дистрибуција и сервиси (Г), кои се наоѓаат во граница на плански опфат на генерален урбанистички план, во општини со седиште во град и општините во градот Скопје, а за кои е издадено одобрение за градење согласно Законот за изградба на инвестициони објекти (Службен весник на Република Македонија бр.15/90, 11/91, 11/94 и 18/99) и Законот за градење (Службен весник на Република Македонија бр.51/05 и 82/08) да ги изградат односно да обезбедат извештај за извршен технички преглед на објектот, во рок од четири години од денот на влегување во сила на овој закон.  


(2)Доколку инвеститорите не постапат согласно ставот (1) на овој член ќе се примени членот 151 став (1) точка 2 на овој закон.

Член 14

Одредбите од член 2 на овој закон и член 4 став (1) на овој закон, кои се однесуваат на градби кои претставуваат заштитено недвижно културно наследство согласно со закон, се применуваат на постапките за издавање на одобрение за градење кои се започнати до денот на влегување во сила на овој закон.
Член 15

За градбите за кои е поднесено барање за одобрение за градење или е издадено одобрение за градење до денот на влегувањето во сила на овој закон, не се обезбедуваат изјава за усогласеност на основниот проект со основните барања на градбата во поглед на исполнување на минималните барања за енергетска ефикасност и сертификат за енергетски карактеристики на зградата.

Член 16
Се овластува Законодавно-правната комисија на Собранието на Република Македонија да утврди пречистен текст на Законот за градење.

Член 17

Овој закон влегува во сила осмиот ден од денот на објавувањето во „Службен весник на Република Македонија“.
I ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГ-ЗАКОНОТ
Со предложените измени се предвидува обврска за инвеститорите за градбите со намена домување во станбени згради (А2), големи трговски единци (Б2), големи угостителски единици (Б3), деловни простори (Б4), хотелски комплекси (Б5) и  производство, дистрибуција и сервиси (Г), кои се наоѓаат во граница на плански опфат на генерален урбанистички план, во општини со седиште во град и општините во градот Скопје, а за кои е издадено одобрение за градење согласно Законот за изградба на инвестициони објекти (Службен весник на Република Македонија бр.15/90, 11/91, 11/94 и 18/99) и Законот за градење (Службен весник на Република Македонија бр.51/05 и 82/08), истите да ги изградат и да обезбедат извештај за извршен технички преглед на објектот, во рок од четири години од денот на влегување во сила на овој закон, а во спротивно ќе им се изрече прекршочна санкција. Рокови за завршување со изградба на градбите за прв пат се утврдуваат со Законот за градење (Службен весник на Република Македонија бр.130/09) кој започна да се применува од 04 ноември 2009 година и со предложената измена се утврдуваат рокови за изградба и за градбите за кои е издадено одобрение за градење пред влегувањето во сила на наведениот закон.

Исто така се предвидува надлежниот орган кој го издал одобрението за градење за градби со деловна намена, станбено деловни градби и градби за колективно домување истото да го достави до Управата за јавни приходи, во електронска форма.

Со Предлог Законот се врши усогласување со Законот за енергетика во делот на енергетска ефикасност на градбите при што се предвидува инвеститорот со барањето за одобрение за градење и за значителна реконструкција за градбите, за кои се применува Правилникот за енергетски карактеристики на зградите да достави изјава од правно лице овластено за вршење на енергетска контрола за усогласеност на основниот проект со основните барања на градбата во поглед на исполнување на минималните барања за енергетска ефикасност, а по завршување со изградбата односно реконструкцијата да обезбеди сертификат за енергетски карактеристики на зградата од правно лице овластено за вршење на енергетска контрола. Доколку инвеститорот не обезбеди сертификат за енергетски карактеристики на зградата градбата нема да може да се стави во употреба.

Се врши доуредување на постапката за издавање на одобрение за градење за градби кои претставуваат заштитено недвижно културно наследство за кои со Законот за изменување и дополнување на Законот за градење (Службен весник на Република Македонија бр.149/14) се предвиде и за овие градби да се издаде одобрение за градење без решени имотно-правни работи. Во таа насока се предвидува и за овие градби да се достават истите докази при поднесување на барањето за издавање на одобрение за градење и барањето за одобрение за употреба, кои се поднесуваат за другите градби за кои се издадава одобрение за градење без решени имотно-правни работи.

Понатаму се предвидува при реконструкција да не се доставува извод од урбанистички план, а да се доставува имотен лист за објектот предмет на реконструкција, бидејќи при реконструкција не се врши доградба и надградба на објектот односно се врши само замена на посточеки делови на објектот, на кој начин ќе се овозможи да се врши реконструкција на објекти запишани во имотен лист за кои нема урбанистички план. 

Во делот на прекршочните одредби се предвидуваат санкции за надзорниот инженер ако изготви извештај за технички преглед спротивно на одредбите со кои се пропишани условите за енегетска ефикасност кои треба да ги исполнат градбите, а се врши и зголемување на висината на глобите доколку е извршена пренамена на дел од објект без одобрение за пренамена, 
II МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ


Предложените решенија се меѓусебно поврзани.

III ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Предложената измена ќе придонесе за побрзо завршување со изградба на градбите во централните градски подрачја за кои е издадено одобрение за градење пред повеќе од 5 години, изградба на енергетски ефикасни објекти и олеснување на постапката за реконструкција.

